
Sandeid

Skan koden med mobil og går 
mer i dybde på lokalhistorie.

I Sandeid har det budd folk alt frå førhistorisk tid. 
Det vitnar alle gravhaugar og funn om. T.d. krukker, 
sverd og tøyfiller frå myrane på Helgeland - ting 
ein finn att på musea i Stavanger og Bergen. 

Sandeid har truleg fått namnet 
sitt frå den rike sandgrunnen og 
eidet over til Ølen.

Det eldste namnet ein kjenner 
til er Sandar, rikmannsgarden 
som eigde all jorda. Seinare vart 
garden delt i to, bøen i vest og 
bøen i aust, namna vi kjenner att i 
dag som Vestbø og Østbø.  

Fram til 1923 var Sandeid 
ein del av Vikedal herad, 
då Sandeid vart eigen 
kommune. I 1965 vart bygda 
ein del av den samanslåtte 
Vindafjord kommune. Ved ny 
kommunesamanslåing i 2006 
vart Ølen og Vindafjord til nye 
Vindafjord kommune.

Kyrkjer

Det har vore tre kyrkjer i 
Sandeid. Ved den gamle 
middelalderkyrkjegarden finn ein 
noko så sjeldan som eit hedensk 
symbol, fallossteinen, symbol 
på fruktbarhet, ved sida av eit 
kristent kors.

Fleire av fornminna finn ein 
nå på Bergen Museum og 
Arkeologisk Museum i Stavanger. 
Først var her stavkyrkje som 
var bygd på garden Sandar 
omkring år 1100-1200. Kyrkja fekk 
seinare nytt spir, og ho var truleg 
rosemåla.

Stavkyrkja vart riven i 1814, og 
vart erstatta av ei ny kyrkje 
same året. Denne kyrkja var utan 
spir, og det var sagt at ho var 
arkitektonisk «lite forseggjort». Ho 
fekk berre stå til nokre få år etter 
at dagens kyrkje vart bygd i 1904.

Eit av Noregs eldste krusefiks

Krusifiks frå den gamle som 
vart reist på 1100-talet Sandeid. 
Det vart funne under koret/
alteret då ein reiv kyrkja frå 1814. 
Krusifikset vart funne att på Bala 
i 1910. Dette er eit av dei eldste 
krusifiksa som er funne i Noreg, 
om lag «på storleik med ein 12 år 
gamal gut», og er nå oppbevart i 
Bergen Museum.

Klokker

Frå den gamle stavkyrkja finst 
enno to klokker. Den største heng 
i  kyrkja i dag, men er ikkje i bruk 
sidan ho er sprukken. Den minste 
vart seld for 200 kroner til Bergen 
Museum i 1909. Ho er frå tidleg 
kristen tid, og har runeinnskrifta: 
«suin let bæria mik», som tyder 
«Svein prest let støypa meg».

Jordbruk

Sandeid er ei gamal 
jordbruksbygd. Jordbruk har, 
saman med noko fiske, vore 
grunnlaget for all busetnad og liv 
så langt attende me veit. Viktig 
var fehald og noko åkerbruk med 
havre, seinare poteter og bygg.

Endring frå naturalhushald kom 
frå omlag 1850-åra. Utover 
1900-talet vart mjølkeproduksjon 
for sal dominerande. Seinare 
vart svinehald ein stor og viktig 
produksjon, og bygda fekk då 
tilnamnet «grisabygdå».

Mange tusen griser er her ala opp 
og slakta, mest for marknaden 
på Austlandet.  «Vena bygdå» har 
mange fine og velstelde gardar 
og dyktige bønder.

I dag er brukarane færre, men 
bruka større. All dyrka jord er i drift 
og produksjonen er stor.  Jordbruk 
er framleis ei viktig næring.  

Altertavla

Altertavla til den gamle kyrkja frå 
1814.  Denne er i Sandeid kyrkje 
endå, men den er ikkje framme. 

Bedehusa

Før «gulosten» og 
«samfunnshuset» var bedehusa 
sentrale møtestader i bygda.  
Her var juletrefestar, basarar, 
søndagsskule, vekkingsmøte og 
til og med sløyd og handarbeid.

Sandeid Skule

Vart tatt i bruk i 1975, på same 
tid som det vart innførd 9-årig 
skule i Vindafjord.  Her vart det 

òg etablert barnehage som 
ein del av bygget.  Det var 
tannlegekontor der fram til 2019, 
og Sandeid Sanitetsforening har 
eigne lokale.

Vegen til Ilsvåg

Vart åpna i 1925.  Før den tid var 
sjøen ferdselsåra for Ilsvåg, men 
med vegen vart grenda knytta 
til Sandeid. Vegen vidare til 
Knapphus stod ferdig i 1934.

Interiør frå den gamle kyrkja i Sandeid.

Steinkross og «heillag kvit stein» på Sandeid 
gamle kyrkjegard. Foto frå før 1915.

Bilde: Økland foto


